
Formáli 

við gerð verkefnisins og Thelma Lind Steingrímsdóttir, félagsfræðingur og MA í 

mannauðsstjórnun, fyrir góðar ábendingar. Einnig vil ég koma á framfæri þökkum til 

fjölskyldu minnar fyrir ómælda trú á undirritaðri og ómetanlegan stuðning á meðan 

verkefninu stóð. 

Elsa Petra Björnsdóttir 

Útdráttur 

Lánasjóður íslenskra námsmanna gegnir mikilvægu hlutverki í íslensku samfélagi. 

Hlutverk hans er að veita þeim sem undir lög hans falla tækifæri til náms án tillits til 

efnahags. Sjóðurinn er fjármagnaður af endurgreiðslum eldri námslána og þeim vöxtum 

sem þau bera, ríkisframlagi og lánsfé. Útlán sjóðsins bera lægri vexti en gengur og gerist 

á hinum almenna lánamarkaði og vegna þeirra er útlánastarfsemi hans rekin með tapi. 

Vegna tapsins býr lánasafn sjóðsins yfir sérstöðu þar sem fjármögnunarvextir sjóðsins eru 

ívið hærri en útlánavextir. Vaxtamunur þess er fjármagnaður með fjárframlagi frá hinu 

opinbera og má telja sem vaxtaafslátt til lánþega sjóðsins.  

Lánasjóður íslenskra námsmanna stendur frammi fyrir ýmsum áhættum. Þær sem 

hæst ber að nefna eru fjárhagslegar áhættur og rekstraráhættur. Fjárhagslegar áhættur 

hafa áhrif á fjárhag sjóðsins, þá sérstaklega útlánastarfsemi, endurheimtur og afskriftir 

útlána. Rekstraráhættur snúa að starfsemi sjóðsins, almennum rekstri hans og 

utanaðkomandi áhrifum annarra aðila. Rekstraráhættur þessar geta einnig haft 

fjárhagsleg áhrif á sjóðinn. Þar ber hæst að nefna undanþágur sem veittar eru af sjóðnum. 

Til að sporna við þessum áhættum væri hægt að fara í breytingar á lögum um Lánasjóð 

íslenskra námsmanna nr. 21/1992, breytingar á útlánareglum hans, aukna 

upplýsingaskyldu, bætt innra eftirlit og betri skilgreiningar á verkferlum.  

Í verkefni þessu var leitast eftir að gera grein fyrir starfsemi Lánasjóðs íslenskra 

námsmanna, þeim áhættum sem sjóðurinn stendur frammi fyrir og settar voru fram 

tillögur að vörnum gegn þeim áhættum. Þær áhættur sem vega mest fyrir rekstur sjóðsins 

eru starfsmannaáhætta, áhætta tengd innri verkferlum, áhætta tengd tækni, 

atburðaáhætta, lagaleg og pólitísk áhætta.  

1  Inngangur 

Það getur verið stór ákvörðun að taka sér fyrir hendur langskólanám og margir þættir sem 

koma að slíkri ákvörðun. Sem dæmi má nefna væntanlegan ávinning að námi loknu, 

hópþrýsting eða þrýsting fjölskyldu, skortur á þrýsting og að sjálfsögðu kostnaður. Að 

stunda háskólanám getur verið mjög kostnaðarsamt, hvort sem litið er til kostnaðar við 

námið sjálft, kostnaðar við uppihald á meðan á námi stendur eða fórnarkostnaðar við að 

vera utan vinnumarkaðar, svo dæmi séu tekin (Gerður G. Óskarsdóttir, 2000). Kostnaður 

sem fellur til þegar einstaklingur stundar nám getur verið greiddur af honum sjálfum eða 

fjölskyldumeðlimum en einnig er kostnaður greiddur með skattheimtu, þá á kostnað 

skattgreiðenda. Það má því segja að námsmaðurinn, fjölskylda hans og skattgreiðendur 

komi allir að því að greiða kostnað við námið, beint eða óbeint. 

Á Íslandi er lítil hefð fyrir því að nemendur sjálfir greiði skólagjöld sem einhverju 

nemur. Á móti kemur að háskólanemar á Íslandi þurfa að standa undir eigin framfærslu á 

meðan á námi stendur. Til að liðka fyrir því uppihaldi hefur hið opinbera á Íslandi komið 

upp ákveðnu kerfi námslána og starfrækir til þess sérstakan lánasjóð, Lánasjóð íslenskra 

námsmanna (LÍN), sem veitir lán á lágum vöxtum og gegn afborgunarskilmálum sem 

yfirleitt eru taldir auðveldari en gildir um almenn lán (Lánasjóður íslenskra námsmanna, 

e.d.-a; Framtíðin, e.d.). 

Samkvæmt lögum um Lánasjóð íslenskra námsmanna er rekstur þessa lánasjóðs á 

ábyrgð ríkissjóðs og nýtur hann ríkisframlaga til að starfrækja hlutverk sitt. Ekki dugir samt 

að reka hann sem botnlausa hít og markmiðið því alltaf það að lánasjóðurinn sé rekinn 

með sjálfbærum hætti og þannig að framlög úr ríkissjóði séu sem minnst án þess þó að 

rekstur hans missi marks (Ríkisendurskoðun, 2011).  

Eðli málsins samkvæmt eru áhættur fólgnar í rekstri LÍN. Nemandi getur ákveðið að 

fresta námslokum og þar með endurgreiðslum lána til sjóðsins. Hægt er að fresta 

greiðslum með ýmsum hætti, t.d. vegna tekjumissis eða lágra tekna (Lánasjóður íslenskra 

námsmanna, e.d.-b). Tvær greiðslur eru á hverju ári, önnur er föst greiðsla sem tekur mið 

af vísitölu neysluverðs í ársbyrjun og hin er háð tekjum lántakanda. Sé viðkomandi með 

hátt lán en lágar tekjur að námi loknu getur endurgreiðslutíminn jafnvel numið áratugum 

(Lánasjóður íslenskra námsmanna, e.d.-c; Lánasjóður íslenskra námsmanna, e.d.-d). Á 

sama tíma þarf lánasjóðurinn að geta veitt lán til allra sem uppfylla skilyrði lántöku en 

miklar sveiflur geta verið á milli ára í ásókn í lán hjá sjóðnum. Ofan á þetta koma áhættur 

vegna ytri aðstæðna, svo sem vaxtastigs, ástands ríkissjóðs og fleira (Summa Ráðgjöf, 

2013). 

Markmið þessa verkefnis er að kanna helstu áhættuþætti í starfsemi LÍN, skoða hvaða 

afleiðingar þeir geta haft í för með sér og til hvaða varna er hægt að grípa gegn þessum 

áhættum. 

2 Lánasjóður íslenskra námsmanna 

Opinbera námsaðstoð má rekja aftur til áranna 1911 – 1912 þegar Háskóli Íslands (hér 

eftir nefndur HÍ) var stofnaður og ríkið fór að veita lága styrka til efnilegra námsmanna. 

Styrkirnir voru tveir og skiptust í húsaleigustyrk og námsstyrk. Lánasjóður stúdenta var 

svo stofnaður árið 1927 en tilgangur hans var að styrkja fátæka námsmenn við HÍ og veita 

lán til námsmanna sem voru að ljúka námi (Friðrik G. Olgeirsson, 2001). Árið 1952 

samþykkti ríkisstjórn Íslands beiðni Stúdentaráðs Háskóla Íslands um veitingu 

ríkisframlaga til sjóðsins. Sama ár hófust lánveitingar úr sjóðnum í stað styrkja eingöngu. 

Í kjölfar samþykkis um ríkisframlög til Stúdentaráðs HÍ hófst mótun nýrrar 

sjálfseignarstofnunar sem síðar var nefnd Lánasjóður íslenskra námsmanna (hér eftir 

nefnt LÍN) (Friðrik G. Olgeirsson, 2001).  

LÍN var formlega stofnaður 20. mars 1961 með lögum nr. 52/1961 og voru þau 

undirrituð af Ásgeiri Ásgeirssyni forseta Íslands. Með nýrri lagasetningu féllu niður lög um 

Lánasjóð stúdenta og Lánasjóð íslenskra námsmanna erlendis. Í fyrstu var LÍN tvískipt í 

lánadeild stúdenta við Háskóla Íslands og lánadeild námsmanna erlendis. Stúdentum við 

HÍ var veitt lán en styrkir voru veittir til námsmanna erlendis (Friðrik G. Olgeirsson, 2001). 

Mikið vatn hefur runnið til sjávar frá stofnun LÍN og miklar breytingar hafa orðið á lögum 

um sjóðinn og í starfsemi hans.  

2.1 Hlutverk 

LÍN gegnir mikilvægu hlutverki í íslensku samfélagi. Hlutverk sjóðsins er að tryggja 

námsmönnum jafnan rétt til náms óháð bakgrunni og fjárhagslegri stöðu. Tekið er tillit til 

fjölskyldustærðar og tekna við útreikning á framfærslulánum (Lög um Lánasjóð íslenskra 

námsmanna nr. 21/1992). Útlán sjóðsins eru veitt til framfærslu námsmanna og til 

greiðslu skólagjalda. Sérstök aukalán sem tengjast framfærslu námsmanna þarf að sækja 

sérstaklega um. Þau lán eru meðlagslán, makalán, lán vegna ófyrirsjáanlegra breytinga og 

lán vegna sjúkratrygginga (Lánasjóður íslenskra námsmanna, e.d.-e). Sjóðurinn veitir lán 

til viðurkennds framhaldsnáms við skóla hérlendis og erlendis. Ef lagt er stund á nám 

erlendis gerir sjóðurinn kröfur um að undirbúningsnám fyrir erlenda háskólann sé 

sambærilegt undirbúningsnámi á Íslandi (Lánasjóður íslenskra námsmanna, e.d.-a). Með 

undirbúningsnámi er átt við nám sem lýkur með stúdentsprófi eða ígildi þess. Sjóðurinn 

veitir ekki lán til almenns framhaldsskólanáms til stúdentsprófs eða sambærilegs prófs. 

Með sambærilegu prófi er m.a. átt við frumgreinanám.  

Lánin eru verðtryggð og bera lægri vexti en gengur og gerist í hinu almenna bankakerfi. 

Vöxtum er haldið lágum af hálfu sjóðsins í þeim tilgangi að afborganir lána verði lánþegum 

ekki íþyngjandi að loknu námi (Lánasjóður íslenskra námsmanna, e.d.-a).  

2.2 Stjórn 

Samkvæmt lögum um Lánasjóð íslenskra námsmanna nr. 21/1992 er hlutverk 

stjórnarinnar að veita námsmönnum námslán auk þess að setja frekari reglur um útlán 

sjóðsins en þær sem koma fyrir í lögum. Auk þess annast stjórnin fjármál og gerir 

fjárhagsáætlanir fyrir sjóðinn. Stjórnin hefur eftirlit með námsárangri lánþega og aflar 

upplýsinga um skipulag náms og námstíma skólans sem lánþeginn stundar nám við. Ef 

upp koma vafamál ber henni að skera úr um þau. Stjórninni er heimilt að veita 

bankastofnunum leyfi til útborgunar á framfærslulánum, innheimtu og daglegrar 

afgreiðslu til og frá sjóðnum (Lánasjóður íslenskra námsmanna, e.d.-f). 

Stjórn LÍN er skipuð fulltrúum úr ráðuneytum og námsmannahreyfingum. Skiptingin er 

þannig að mennta- og menningarmálaráðherra skipar þrjá fulltrúa án tilnefningar til 

formanns, varaformanns og fulltrúa ráðuneytisins. Fjármála- og efnahagsráðuneytið 

skipar einn fulltrúa, Samband íslenskra námsmanna erlendis (SÍNE), Stúdentaráð Háskóla 

Íslands (SHÍ), Bandalag íslenskra sérskólanema (BÍSN) og Iðnnemasamband Íslands (SÍF) 

skipa svo einn fulltrúa hver. Stjórnin er skipuð til tveggja ára í senn (Lánasjóður íslenskra 

námsmanna, e.d.-f). 

2.3 Fjármögnun 

Fjármögnun LÍN samanstendur af endurgreiðslum eldri námslána og vöxtum þeirra, 

ríkisframlagi og lánsfé. Endurgreiðslur lána koma úr fjórum lánaflokkum sem taka til 

ákveðinna tímabila sem og markaðskjaralánum1. Lánaflokkarnir eru V-, S-, R- og G-lán. 

Lánin eru öll verðtryggð en samkvæmt lögum um Lánasjóð íslenskra námsmanna nr. 

                                                      

1 Markaðskjaralán LÍN voru verðtryggð lán á vöxtum sem námu lægstu bankavöxtum sem voru við lýði 

auk 2% álags. Þau voru veitt fyrir erlendum skólagjöldum í sérnámi eða grunnháskólanámi frá 1992-2005 

(Lánasjóður íslenskra námsmanna, 2014). 

21/1992 er heimilt að hækka vexti R- og G-lána úr 1% í allt að 3%. Að auki er 1,2% 

lántökugjald af útlánum. Endurgreiðslur tveggja elstu lánaflokkana, V og S, hófust þremur 

árum eftir námslok en í R og G lánaflokkum hefjast þau tveimur árum eftir námslok. Með 

námslokum er átt við þegar lánþegi hættir að þiggja lán frá sjóðnum nema hann sýni fram 

á áframhaldandi nám í beinu framhaldi af fyrra námi (Lánasjóður íslenskra námsmanna, 

e.d.-a). 

Tvær afborganir eru af skuldabréfum LÍN á ári hverju. Fyrri afborgunin er föst og en sú 

seinni er tekjutengd. Allir lánþegar greiða því föstu afborgunina óháð tekjum þeirra. 

Samkvæmt lögum um LÍN nemur fasta greiðslan 52.698 kr. miðað við vísitölu neysluverðs 

177,8, sem var vísitala í ársbyrjun 1997. Greiðslan er umreiknuð í hlutfalli við vísitölu 

neysluverðs 1. janúar ár hvert (Lánasjóður íslenskra námsmanna, e.d.-c; Hagstofa Íslands, 

e.d.). Síðari afborgunin er háð árstekjum lánþegans árið áður (Lánasjóður íslenskra 

námsmanna, e.d.-d). Afborganir lána standa yfir þangað til lán er uppgreitt eða lánþegi 

fallinn frá. V-lán og S-lán eru undantekningar frá þeirri reglu. Ef V-lán er ekki uppgreitt 20 

árum frá námslokum falla eftirstöðvar þeirra niður og eftirstöðvar S-lána falla niður eftir 

40 ár frá námslokum (Lánasjóður íslenskra námsmanna, e.d.-b). Tafla 1 sýnir sundurliðun 

eftirstöðva lánaflokkanna. 

Tafla 1 - Eftirstöðvar lánaflokka á nafnverði í milljörðum króna í árslok 20152 (Lánasjóður íslenskra 
námsmanna, 2016, bls. 10-11). 

Lánategund Eftirstöðvar 

V-lán 0,21 

S-lán 21,25 

R-lán 24,25 

G-lán 171,56 

Markaðskjaralán 0,05 

 

Ríkisframlag sjóðsins er ákvarðað af sérstakri nefnd á þriggja til fimm ára fresti. Nefndin 

er skipuð fulltrúum LÍN ásamt fulltrúum mennta- og menningarmálaráðuneytisins, 

fjármálaráðuneytisins og Ríkisendurskoðunar. Auk nefndarinnar er fengið óháð 

ráðgjafafyrirtæki til að leggja ítarlegt mat á það framlag sem telst nauðsynlegt hverju sinni 

(Summa Ráðgjöf, 2013). Ríkisframlagið hefur aukist til muna síðustu ár. Útlán sjóðsins 

jukust um 82% á árunum 2008-2014 en á sama tíma jókst afskriftaþörf í 170% (Lánasjóður 

íslenskra námsmanna, 2015, bls. 8). Samkvæmt Frumvarpi til fjárlaga fyrir árið 2015 er 

áætlað að ársframlag til LÍN þurfi að nema 47% af útlánum til að sjóðurinn standi undir 

þeim. Ástæður aukins ríkisframlags er m.a. mikil aukning í fjölda lántaka eftir hrun og 

hærri lántökur, en hæsta núverandi skuld námsmanns nemur rúmum 47 milljónum 

(Lánasjóður íslenskra námsmanna, 2015, bls. 17).  

Ef frekari þörf er á fjármagni til sjóðsins er lánsfé fengið frá ríkinu. Samkvæmt lögum 

um Lánasjóð íslenskra námsmanna nr. 21/1992 er sjóðnum óheimilt að gefa út eða selja 

eigin skuldabréf eða aðrar skuldaviðurkenningar til almennings. 

                                                      

2 Fyrirmynd töflunnar er úr skýrslu Summu Ráðgjafar (2013). Töflunni hefur verið breytt af höfundi. 

2.4 Lánasafn 

Hjá almennum lánastofnunum eru vextir útlána nægilega háir til þess að útlánastarfsemi 

þeirra leiði ekki til taps. Útlán almennra lánastofnana verða einnig greidd að fullu enda 

eru lánastofnanir af þessu tagi reknar til að standa undir útlánastarfsemi sinni og í 

hagnaðarskyni. Ýmsar greiningar eru gerðar á lánþegum og verða þeir að standast 

ákveðnar kröfur áður en útlán er veitt. Ein þessara greininga er mat á greiðsluhæfi 

lánþegans (Bodie, Kane og Marcus, 2014). 

Lánasafn LÍN er óhefðbundið að því leyti að nafnvirði útlána sjóðsins er ekki það sama 

og virði þeirra. Ástæður þess eru að vextir útlána sjóðsins eru, eins og áður hefur verið 

nefnt, á mun betri kjörum en hjá almennum lánastofnunum. Að auki greiðir ríkið með 

lánunum (Summa Ráðgjöf, 2013). Ríkið greiðir með sjóðnum með ríkisframlagi vegna þess 

að fjármögnunarvextir hans eru mun hærri en útlánavextir. Samkvæmt Ársreikningi LÍN 

2015 námu vextir útlána 1% á móti 3,69%3 fjármögnunarvöxtum sjóðsins. Munurinn er 

því 2,69%. Líta má á þennan mun sem „styrk“ til námsmanna. Lánin eru þó ekki veitt sem 

styrkur en augljóst er að á þessum kjörum fá lánþegarnir hluta lánanna gefins. Með gefins 

er átt við að stór hluti lánanna verður ekki greiddur beint til sjóðsins heldur bættur upp 

með skattheimtu á almenning. Eftir því sem lán lánþega er hærra því meira fær hann í í 

„styrk“. Ástæður þess eru að óvissa ríkir um framtíðargreiðsluflæði frá lánþegum, lánin 

eru tekjutengd og falla niður við andlát eða upphaf lífeyristöku (Summa Ráðgjöf, 2013). 

Tekjutengdar afborganir hafa einnig veruleg áhrif á lánasafn sjóðsins og því er erfitt að 

meta greiðsluflæði til sjóðsins í komandi framtíð. Mynd 1 sýnir sýnir muninn á nafnvirði 

og núvirði útlána LÍN frá árunum 2010-2015.  

                                                      

3 Fjármögnunarvextir eru breytilegir milli ára. Þeir voru 3,69% árið 2015 (Lánasjóður íslenskra 

námsmanna, 2016, bls. 14). 

Mynd 1 - Virðismunur útlána í milljörðum króna (Lánasjóður íslenskra námsmanna, 2015, bls. 16; 
Lánasjóður íslenskra námsmanna, 2016, bls. 5). 

2.4.1 Líkan Ríkisendurskoðunar 

Lánasafn LÍN er frábrugðið lánasöfnum almennra lánastofnana og vegna þess er ekki hægt 

að nota hefðbundnar leiðir til að meta virði þess. Með hefðbundnum leiðum er átt við 

þegar lagt er mat á virði lánsafns með ákveðinni ávöxtunarkröfu eða með virði veðs. 

Grundvallarhugmyndafræði virðismats fjáreigna er sú að virði í dag samanstendur af 

núvirði alls vænts greiðsluflæðis/fjárflæðis (Bodie og fl., 2014). Vextir virðismats eru í 

fæstum tilfellum fastir yfir allt lánatímabilið. Virðismats fjáreigna felur í sér þrjú skref: 

1. Mat á væntu greiðsluflæði 

2. Ákvörðun ávöxtunarkröfu 

3. Greiðsluflæði núvirt með ávöxtunarkröfu 

Ávöxtunarkrafa er krafa um ávöxtun sem gerð er til greiðslna. Með því að núvirða 

ákveðið fjárstreymi með ákveðinni ávöxtunarkröfu fæst það verð sem rétt er að greiða 

fyrir það. Eðli málsins samkvæmt eiga eftirfarandi þættir við greiðsluflæði lánasafns: því 

meira sem greitt er af láni hverju sinni því betra, betra er að endurheimta skuld fyrr en 

seinna og því minni óvissa um vænt greiðslufæði því betra (Bodie og fl., 2014). 

Tilgangur líkans Ríkisendurskoðunar er að meta afskriftarþörf sjóðsins með tilliti til 

vænts greiðsluflæðis í framtíðinni. Með líkaninu er metið hversu stór hluti lánanna verður 

ekki endurheimtur og þar með afskrifaður. Lánasafnið er þó ekki tekið allt inn í líkanið í 

einu heldur er hvert útlán metið hverju sinni. Breytur sem hafa áhrif á niðurstöður 

líkansins eru framtíðartekjur lánþegans, áætluð starfsævi hans, hagvöxtur launa 

samkvæmt Hagstofu Íslands, upphæð tekjutengdar greiðslu frá árinu áður, lífslíkur 

lánþega samkvæmt sögulegri dánartíðni og líkur á gjaldþroti. Bæta mætti við líkum á 

örorku samkvæmt sögulegri tíðni (Summa Ráðgjöf, 2013).  

2.4.2 Fjármögnunarstaða LÍN í dag samkvæmt líkani Ríkisendurskoðunar 

Fjármögnunarvextir LÍN eru notaðir til núvirðingar á útlánasafni sjóðsins. Með 

fjármögnunarvöxtum er átt við meðalvexti fjármögnunar. Líkan Ríkisendurskoðunar er 

mjög næmt fyrir breytingum á fjármögnunarvöxtum og hafa breytingar á þeim gríðarleg 

áhrif á ríkisframlög til sjóðsins til framtíðar (Summa Ráðgjöf, 2013).  

Eins og staðan er í dag ná endurgreiðslur útlána LÍN og vextir þeirra aðeins yfir helming  

fjármögnunarkrafna sjóðsins. Meðalvextir fjármögnunar hafa farið lækkandi síðustu ár 

sem gerir það að verkum að greiðslur eldri lána eru gerðar upp með yngri lánum á lægri 

meðalvöxtum. Því má vænta þess að ríkisframlag til sjóðsins haldi vexti sínum áfram ef 

ekkert verður gert til að sporna við lækkun á meðalvöxtum fjármögnunar LÍN (Summa 

Ráðgjöf, 2013). Lækkunina má m.a. rekja til vaxtar í útlánastarfsemi og hækkun útlána til 

námsmanna erlendis árið 2009. Sú hækkun var framkvæmd án mats um hver nauðsynleg 

hækkun til framfærslu námsmanna þyrfti að vera fyrir hvert land. Hækkunin nam 20% 

(Analytica, 2015, bls. 4).  

2.5 Taprekstur í almannaþágu 

Útlánastarfsemi LÍN er rekin með tapi. Líkt áður hefur verið tekið fram má rekja tapið til 

eftirfarandi þátta: 

 Góð kjör eru á útlánum sjóðsins, þ.e. lágir vextir 

 Tekjutengdar endurgreiðslur lána 

 Niðurfelling lána við andlát 

 Undanþágur vegna skertrar greiðslugetu4 

                                                      

4 Skert greiðslugeta getur t.d. stafað af þungun, fæðingarorlofi, veikindum, atvinnuleysi, gjaldþroti eða 

örorku. 

Þar sem starfsemi LÍN er ekki rekin í hagnaðarskyni er tap hugtak sem skal taka með 

fyrirvara. Sjóðurinn er rekinn í þeim tilgangi að efla efnahagslegan ávinning með aukinni 

menntun. Arður hans er því metinn í menntaðri þjóð fremur en hagnaði í krónum talið 

(Summa Ráðgjöf, 2013). Gylfi Þ. Gíslason menntamálaráðherra komst svo vel að orði 

þegar hann kynnti frumvarpið um LÍN á Alþingi árið 1961: 

Á því er enginn vafi, að það er ekki aðeins mjög gagnlegt að greiða fyrir því 
unga fólki, sem býr undir sig ævistarf í þágu þjóðar sinnar með löngu námi. 
Það má jafnvel segja, að vafasamt sé, hvort nokkur fjárfesting sé líkleg til þess 
að skila meiri arði en einmitt sú, sem varið er til þess að auka og bæta 
þekkingu þjóðarinnar (Friðrik G. Olgeirsson, 2001, bls. 60). 

Út frá ummælum Gylfa Þ. Gíslasonar má álykta að frá upphafi hafi mælikvarði sjóðsins 

á arði verið aukin menntun þjóðarinnar. Útlánum og lánþegum sjóðsins hefur fjölgað svo 

um munar síðustu ár auk þess sem íslenskum námsmönnum fjölgar. Sjóðurinn stendur 

því undir þeim kröfum sem gerðar er til hans með því að styðja við námsmenn og auka 

efnahagslegan ávinning þjóðarinnar með sérfræðimenntun þó svo útlánastarfsemi hans 

sé rekin með tapi.  

3 Áhættuþættir í lánastarfsemi 

Í sinni einföldustu mynd má skilgreina áhættu (e. risk) í lánastarfsemi sem hættu á að 

ávöxtun útlána verði ekki sú sem stefnt var að við gerð lánasamnings. 

Í þessum kafla verður rýnt í þær áhættur sem LÍN stendur frammi fyrir út frá fræðilegu 

sjónarhorni. Einstökum efnisþáttum verða gerð ítarleg skil og þeir útskýrðir  með vísan í 

starfsemi LÍN. Það er misjafnt eftir eðli lánastofnunar hvaða áhættum hún stendur frammi 

fyrir hverju sinni. Það er því mikilvægt að lesandi geri sér grein fyrir að aðeins verður gerð 

fræðileg nálgun á þeim þáttum sem tengjast starfsemi LÍN.  

3.1 Fjárhagsleg áhætta   

Fjárhagsleg áhætta (e. financial risk) eru allar þær hættur sem hafa áhrif á fjárhagslegan 

styrkleika fjármálastofnunar (Fabozzi, Modigliani og Jones, 2013). Í verkefni þessu er 

fjárhagslegri áhættu skipt í þrjá flokka. Flokkarnir eru markaðs-, láns- og lausafjáráhætta. 

Hér að neðan verður fjallað um þessar áhættur og þætti innan þeirra. Mynd 2 sýnir 

undirflokka fjárhagslegrar áhættu LÍN. 

 

 

Mynd 2 - Fjárhagsleg áhætta og undirflokkar 

3.1.1 Markaðsáhætta  

Skilgreina má markaðsáhættu (e. market risk) sem hættu á fjárhagslegu tapi vegna 

breytinga á markaði. Oft er hún nefnd höfuðáhætta (e. principal risk) vegna þeirra áhrifa 

sem hún getur haft í för með sér. Breytingar á markaði geta stafað af verðbólguáhættu 

(e. inflation risk), gengisáhættu (e. foreign exchange risk), breytingum á vísitölu og 

vaxtaáhættu (e. interest rate risk) (Bigham og Houston, 2013).  

Gengisáhætta er til staðar ef eign gefur af sér fjárstreymi í annarri mynt en 

uppgjörsmynt skuldabréfs. Hún vísar til þess möguleika að myntin sem fjáreignin gefur af 

sér muni veikjast gagnvart mynt lánveitanda (Bodie og fl., 2014). 

Vaxtaáhætta er hættan á hugsanlegu tapi vegna breytinga á vöxtum. Það getur valdið 

því að krafa skuldabréfs hækki sem veldur lækkun á virði þess. Vaxtaáhætta er mismikil 

og fer m.a. eftir tegund skuldabréfs, nafnvöxtum þess, tíma fram að lokagjalddaga, 

innbyggðum valréttum, ef einhverjir eru, og kröfu bréfsins í dag (Bodie og fl. 2014).  

Þar sem eignir og skuldbindingar LÍN eru verðtryggðar þá býr sjóðurinn ekki yfir 

verðbólguáhættu. Að sama skapi eru eignir og skuldir sjóðsins í sömu mynt og því hafa 

gengisbreytingar ekki áhrif á efnahagsreikning sjóðsins. Hluti skólagjalda- og 

framfærslulána sjóðsins eru þó tengd erlendri mynt. Þessi útlán lækka með sterkari krónu 

og hækka ef hún veikist (Lög um Lánasjóð íslenskra námsmanna nr. 21/1992). Fastar 

endurgreiðslur til sjóðsins ráðast af vísitölu 1. janúar á ári hverju (Lánasjóður íslenskra 

námsmanna, e.d.-c). 

3.1.2 Lánsáhætta 

Lánsáhætta eða skuldaraáhætta (e. credit risk) er mesta hætta lánveitanda. Hún 

samanstendur af uppgjörsáhættu (e. settlement risk) og mótaðilaáhættu (e. counterparty 

risk eða default risk) (Fabozzi og fl., 2013). 

Með uppgjörsáhættu er átt við að lánveitandi fjármálagernings geti orðið fyrir 

fjárhagslegu tapi vegna tapaðra endurgreiðslna útistandandi lána og vaxta þess. Tap af 

þessu tagi stafar af því að mótaðili fjármálagerningsins eða skuldarinnar stendur ekki við 

gefin loforð samnings, þ.e. loforð um að greiða skuld til baka auk vaxta (Bigham og 

Houston, 2013). Mótaðilaáhætta snýr að lánveitanda að því leyti að lánþegi treystir á að 

lánveitandi standi við sinn hluta samnings með veittu útláni (Fabozzi og fl., 2013). 

Hefðbundin leið til að sporna við hættum af þessu tagi eru með því að framkvæma 

lánshæfismat á þeim sem veita á lán hverju sinni. Breytur í slíku lánshæfismati geta t.d. 

verið framtíðartekjur, eftirstöðvar annarra skulda, aldur lánþega, atvinna, eignir, 

fjölskylduhagir og greiðslusaga (CreditInfo, e.d.). Þessi greining metur líkurnar á að skuld 

verði ekki greidd að fullu. Ef lánþegi fjármálagernings stendur ekki við gefin loforð á 

uppgjörsdegi hefur það í för með sér frekari greiðslur til lánveitandans í formi dráttarvaxta 

og innheimtukostnaðar (Bigham og Houston, 2013).  

Leiðir til að meta lánsáhættu hjá lánastofnunum er að framkvæma áhættugreiningu á 

þeim. Það er gert með að skoða rekstrareikninga, sjóðstreymi og efnahagsreikninga 

þeirra. Einnig er litið til efnahagsumhverfis lánveitandans. Sérstakar 

lánshæfismatsstofnanir sjá um áhættugreiningu lánveitandans og gefur honum einkunn. 

Dæmi um lánshæfismatsstofnanir eru Standard & Poor‘s, Moody‘s, Fitch og, á Íslandi, 

CreditInfo. Þrjár fyrstu stofnanirnar eru alþjóðlegar (Bodie og fl., 2014).  

Lánsáhætta er sú hætta sem vegur þyngst hjá LÍN. Samkvæmt ársreikningum LÍN 2013-

2015 eru útlán sjóðsins mun hærri en innheimta lána. Lánþegar taka að jafnaði hærri lán 

sem má að hluta til skýra með lengra námi og aukningu í skólagjaldalánum. Mikil aukning 

hefur verið á útlánum sjóðsins síðustu ár, en þau jukust um 82% á árunum 2008-2014. Á 

sama tímabili var 170% aukning í afskriftarreikning sjóðsins (Lánasjóður íslenskra 

námsmanna, 2015, bls. 8). Frá 2010-2015 jukust útlán um 50% og framlag í 

afskriftarreikning 153%. Mynd 3 sýnir sundurliðun á nafnvirði útlána í milljörðum íslenskra 

króna, þ.e. í hverju munur nafnvirðis og núvirðis liggur samkvæmt ársskýrslu LÍN 2014 og 

ársreikningi LÍN 2015. Græna svæðið sýnir vaxtaafslátt vegna lágra vaxtakjara, rauða 

svæðið afskriftir vegna annarra þátta en vaxtaafsláttar og bláa svæðið núvirði útlánanna. 

Samtala rauðu og grænu svæðanna fyrir hvert ár er framlag í afskriftarreikning LÍN. 

 

Mynd 3 - Sundurliðun nafnvirðis útlána með tilliti til núvirðis, afskrifta og vaxtaafslátta í milljörðum 
íslenskra króna (Lánasjóður íslenskra námsmanna, 2015, bls. 8-9; Lánasjóður íslenskra 

námsmanna, 2016, bls. 15). 

Mótaðilar LÍN eru lánþegar, ríkissjóður og viðskiptabankar hérlendis. LÍN er félagslegur 

sjóður og samkvæmt reglum hans eru veitt lán til allra þeirra sem sem standast kröfur 

hans, þ.e. kröfur um lánshæft nám og námsframvindu5. Því er ekki framkvæmt 

lánshæfismat fyrir lánþega þar sem sjóðurinn veitir útlán án tillits til efnahags eða stöðu. 

Ríkissjóður er helsti mótaðili LÍN. Hann er jafnframt eini lánaveitandi sjóðsins og 

skuldbindingar sem LÍN hefur á hendur honum eru í íslenskum krónum. 

Viðskiptabankarnir eru eina mótaðilaáhættan sem sjóðurinn stendur frammi fyrir en þeir 

varðveita lausafé sjóðsins sem er haldið í lágmarki. Mótaðilaáhættan er því ekki mikil 

(Summa Ráðgjöf, 2013). 

3.1.3 Lausafjáráhætta 

Lausafjáráhætta (e. liquidity risk) er hættan á fjárhagslegu tapi vegna þess að 

lausafjárstaða stofnunar mætir ekki fjármögnunarkröfum þess. Önnur hlið 

lausafjáráhættu er hættan á að virði fjáreigna eða fjármálagerninga haldi ekki í við 

markaðsvirði (Bodie og fl., 2014).  

LÍN býr ekki yfir lausafjáráhættu í hefðbundnum skilningi líkt og í annarri lánastarfsemi. 

Ástæður þess eru að sjóðurinn er fjármagnaður af ríkinu og hefur ekki leyfi til að selja 

eigin skuldabréf eða aðrar skuldaviðurkenningar á markaði. Ef ríkisframlag til sjóðsins, 

endurgreiðslur lána og vextir þeirra nægja ekki til að standa undir rekstri sjóðsins er 

honum veitt lán frá ríkinu (Lög um Lánasjóð íslenskra námsmanna nr. 21/1992). 

3.2 Rekstraráhætta  

Rekstraráhætta (e. operational risk) er áhætta sem bundin er við hversdagslegan rekstur 

fyrirtækja. Hún er til komin vegna ófullnægjandi innri verkferlum, kerfum, starfsmönnum, 

tækni eða ytri atburðum í rekstrarumhverfi (Fabozzi og fl., 2013). Á mynd 4 má sjá 

skiptingu rekstraráhættu. 

                                                      

5 Kröfur um námsframvindu eru að lánþegi skil a.m.k. 22 ECTS einingum á önn. Ekki eru veitt útlán fyrir 

meira en 30 ECTS einingum á hverrju misseri (Lánasjóður íslenskra námsmanna, e.d-g). 

Mynd 4 - Rekstraráhætta og undirflokkar. 

Þó rekstraráhætta sé ekki undirflokkur fjárhagslegrar áhættu í verkefni þessu geta 

afleiðingar hennar samt sem áður haft veruleg fjárhagsleg áhrif. Basel eftirlitsnefnd yfir 

fjármálastarfsemi (e. Basel Committee on Banking Supervision) lagði, árið 1998, áherslu á 

þau fjárhagslegu áhrif sem rekstraráhætta getur haft á fjármálastarfsemi af einhverju tagi. 

Í kjölfarið gaf nefndin út leiðbeiningar og skýrslur um hvernig takast skuli á við þær 

áhættur. Árið 2001 var leiðbeiningunum bætt við regluverk sem útgefið var af Basel 

nefndinni. Það regluverk kallast Basel II (e. Basel II Framework) (Fabozzi og fl., 2013).  

Alþjóðleg samtök áhættusérfræðinga (e. Global Association of Risk Professionals 

(GARP)) raða undirflokkum rekstraráhættu í þá röð sem þeir telja að hættan sé mest 

(Fabozzi og fl., 2013). Röðunin er eftirfarandi: 

 Starfsmenn 

 Innri verkferlar 

 Samskipti 

 Tækni 

 Ytri áhrif 

Hér að neðan verður fjallað um þessa flokka. 

Rekstraráhætta

Starfsmenn Innri verkferlar Samskipti Tækni Ytri áhrif

Atburðaáhætta

Lagaleg áhætta Stjórnmálaáhætta

Orðspor og ímynd

3.2.1 Starfsmenn 

Rekstraráhættu sem hæst ber að nefna er sú sem stafar af mannlegum mistökum, 

aðgerðum og/eða athafnaleysi af hálfu starfsmanna. Af þeim ástæðum er mikilvægt fyrir 

starfsemi af öllum gerðum að hafa hæft starfsfólk (Fabozzi og fl., 2013). Stjórnendur þurfa 

að gera sér grein fyrir mikilvægi starfsfólks og gera reglulegar úttektir á hvert viðhorf 

þeirra til starfsins sé. Til þess að stuðla að hæfni og getu starfsfólks í störfum sínum er 

nauðsynlegt að fræða það um starfsemi stofnunar sem og að veita þeim viðeigandi 

starfsþjálfun. Einnig er hægt að fjárfesta í hæfu starfsfólki ýmist með góðum kaupum og 

kjörum eða góðu starfsöryggi (Jones, 2013). 

LÍN er félagslegur sjóður sem er rekinn af hinu opinbera. Kaup og kjör sjóðsins miðast 

því af kjarasamningum og lítið svigrúm er til að veita starfsmönnum betri kjör en þeirra 

sem um er getið í kjarasamningum. Á móti kemur að ríkisstarfsmenn njóta ákveðins 

starfsöryggis og réttindi þeirra eru mikil (Fjármálaráðuneytið, e.d.-a). Starfsmannavelta 

LÍN er, vegna þessara þátta, ekki mikil og lítið er um endurnýjun starfsmanna (Summa 

Ráðgjöf, 2013).  

Starfslýsingar eru gefnar út fyrir opinberar stofnanir af Fjármálaráðuneytinu. 

Starfslýsing er notuð við ráðningu starfsmanna, dagleg störf, starfsþróun og 

starfsmannasamtöl. Þær ákvarða innbyrðis afstöðu hvers starfs að gefnu tilliti til 

launaumbunar, erfiðleikastigs og gildismats. Þó svo mat á störfum og ítarlegar 

starfslýsingar liggi fyrir er þó aðeins hálfur sigurinn unninn þar sem starfsfólk býr yfir 

misjafnri hæfni. Almennt er tekið tillit til tímabundinna sveiflna í starfi og frammistöðu 

þeirra. Þessar starfslýsingar eru vistaðar í Oracle upplýsingakerfi opinberra stofnana. Þar 

geta starfmenn kynnt sér valdasvið sitt og skyldur. Þessar starfslýsingar eiga við almenna 

starfmenn og stjórnendur (Fjármálaráðuneytið, e.d.-b). 

Mistök sem varða útlán sjóðsins eru oft tilkomin vegna mannlegra mistaka. Þau mistök 

geta verið ofgreidd lán vegna rangra upplýsinga, rangra útreikninga eða lán veitt á rangan 

aðila (Summa Ráðgjöf, 2013). Samkvæmt lögum um LÍN nr. 21/1992 getur sjóðurinn 

krafist endurgreiðslu frá lánþegum ef þessi mistök leiða til ofgreiddra lána. Ef mistök af 

þessu tagi eiga sér stað er mikilvægt að upplýsingar um þau séu varðveittar til að hægt sé 

að læra af þeim. 

3.2.2 Innri verkferlar 

Ófullnægjandi innri verkferlar geta valdið miklum hættum í rekstri. Mikilvægt er að innri 

verkferlar séu vel skilgreindir og aðgerðir séu samþykktar af fleiri en einum aðila (Fabozzi 

og fl., 2013).  

Helstu ástæður þess að mistök geta orðið í starfsemi LÍN og tengjast innri verkferlum 

eru ófullnægjandi innra skipulag og ónákvæmar verklagsreglur. Starfsmönnum LÍN er því 

skylt að fá samþykki annars aðila fyrir mikilvægum aðgerðum eða færslum frá sjóðnum. 

Stöðugar umbætur á verkferlum eru hjá LÍN vegna breytinga sem gerðar eru árlega vegna 

úthlutun lána. Vegna þessa er árleg yfirferð innri verkferla nauðsynleg til að mæta 

breyttum úthlutunarreglum (Summa Ráðgjöf, 2013). 

3.2.3 Samskipti 

Góð samskipti innan fyrirtækis sem og milli fyrirtækis og viðskiptavina, eftirlitsstofnana 

og annarra sem eiga hagsmuna að gæta gagnvart fyrirtækinu eru þýðingarmikil. Aðilar 

sem koma að fjármálagerningi þurfa að geta treyst á að upplýsingar mótaðila séu sannar 

og réttar. Samskiptaörðugleikar geta haft í för með sér meiðandi áhrif á orðspor 

fyrirtækis. Því eru góð og málefnaleg samskipti mikilvæg (Fabozzi og fl., 2013). 

Mikilvægt er að upplýsingagjöf til lánþega eða viðskiptavina sjóðsins séu sannar og 

réttar. Sama á við um þær upplýsingar sem lánþegar veita LÍN. Til eru fjölmörg dæmi um 

að reynt sé misnota útlánakerfi LÍN. Þessi misnotkun á útlánastarfsemi er ein tegund 

freistnivanda (e. moral hazard) sem erfitt er að takast á við. Einstaklingar freistast til að 

gefa ranga mynd af fjárhag, hjúskaparstöðu, tilhögun náms eða námsframvindu til að 

uppskera hærra lán en þeir myndu annars fá. Einnig getur reynst erfitt að afla upplýsinga 

um tekjur erlendis og frá þeim er sest hafa að erlendis að námi loknu. Því er möguleiki á 

að tekjutengdar afborganir séu lægri heldur en þær eiga að vera í raun og veru. Röng 

upplýsingagjöf, bæði af hálfu lánveitanda og lánþega, er því miður þekkt fyrirbrigði. Því er 

ekki aðeins LÍN sem stendur fyrir vanda sem þessum (Summa Ráðgjöf, 2013).  

3.2.4 Tækni  

Tækni hefur í för með sér áhættur af ýmsu tagi. Þær áhættur sem fjármálastofnanir 

standa frammi fyrir eru m.a. stuldur (e. piracy), kerfisbilanir eða aðrar tæknilegar truflanir 

sem og öryggi gagna og viðkvæmra upplýsinga. Fyrirtæki getur einnig átt í erfiðleikum 

með að finna tækni sem hentar starfseminni (Fabozzi og fl., 2013). 

Ýmis upplýsingakerfi tengjast rekstri LÍN. Þau hafa að geyma ógrynni af upplýsingum 

sem bæði varða starfsemina og lánþega. Upplýsingar um lánþega ber að gæta vegna laga 

um persónuvernd og meðferð persónuupplýsinga nr. 77/2000. Þar má nefna upplýsingar 

um fjárhag, námsframvindu sem og aðrar persónulegar upplýsingar. Helstu áhættur sem 

varða gögn af þessu tagi eru öryggi þeirra í kerfum sjóðsins og meðhöndlun 

trúnaðarupplýsinga (Summa Ráðgjöf, 2013).  

Samkvæmt Ársskýrslu LÍN 2014 var tölvukerfi sjóðsins komið til ára sinna. Aukin umsvif 

og breytingar á reglum sjóðsins hafa leitt til aukinna flækjustiga í upplýsingatækni (e. 

technical complexity) LÍN. Því hóf sjóðurinn gagnavinnslu úr gagnagrunni eldra kerfis og 

var örútboð framkvæmt til að mynda nýtt og betra útlánakerfi. Að auki var komið upp 

þróunarumhverfi fyrir nýja útlánakerfið til prófunar fyrir starfsmenn LÍN. Einnig var 

innleitt nýtt viðskiptamannakerfi (e. customer relationship management) sem er aðalkerfi 

starfsmanna LÍN og þar eru þau gögn sem starfsmenn þarfnast til að sinna daglegum 

störfum. 

Til að sporna við tækniáhættum LÍN er innbyggð frávikagreining (e. analysis of 

variance) eða ANOVA í tölvukerfum sjóðsins sem gefur til kynna ef óeðlilega háar 

fjáreignir fara úr sjóðnum til lánþega. Frávikagreining er notuð til að meta frammistöðu 

sjóðsins, bæta þekkingu og til framþróunar í rekstri (Summa Ráðgjöf, 2013).  

3.2.5 Ytri áhrif 

Áhættur sem stafa af ytri áhrifum eru tilkomnar vegna utanaðkomandi þátta. Fyrirtæki 

getur lítið spornað við áhættu af þessu tagi þar sem það getur ekki stjórnað aðgerðum 

annarra (Fabozzi og fl., 2013). Undirflokkar ytri áhrifa eru lagaleg áhætta, 

stjórnmálaáhætta, orðspor og ímynd og atburðaáhætta. 

3.2.5.1 Lagaleg áhætta 

Í lagalegri áhættu (e. legal risk) felst að lögum er ekki fylgt, siðferðisleg gildi og viðmið eru 

ekki uppfyllt og reglur ekki virtar (Fabozzi og fl., 2013).  

Breytingar á lögum geta haft mikil áhrif á fyrirtæki af öllum gerðum. Lagabreytingar 

geta leitt til þess að gera þurfi róttækar breytingar á allri starfsemi fyrirtækis og þar með 

breytingar á rekstrargrunni þess. Einnig geta verið ýmsir þættir í starfsemi sem eru 

leyfilegir með lögum en brjóta í bága við siðferði og ákveðin gildi og viðmið í samfélaginu 

(Bodie og fl., 2014).  

Lagalegar áhættur LÍN tengjast því að ekki er farið eftir reglum innan starfseminnar 

sem og settum lögum um sjóðinn. Undanfarin ár hefur LÍN lánað til þeirra sem uppfylla 

ekki þær kröfur sem gerðar eru til lántöku hjá sjóðnum. Þar ber hæst að nefna útlán til 

frumgreinanáms og annars sambærilegs nám til stúdentsprófs, t.d. Keilis. Sama gildir um 

sérsniðin framhaldsskólanám eins og flugumferðastjórnun eða viðurkennt bókaranám 

(Ríkisendurskoðun, 2011). Þessar lánveitingar brjóta í bága við lög um Lánasjóð íslenskra 

námsmanna nr. 21/1992 en þar kveður á um að lánshæft nám telst vera nám á 

framhaldsstigi. 

Árið 2009 var gerð breyting á lögum um Lánasjóð íslenskra námsmanna nr. 21/1992 

sem snéri að ábyrgðarmönnum. Breytingin fólst í því að afnema kröfu um ábyrgðarmenn. 

Krafan stendur þó enn fyrir þá sem ekki uppfylla skilyrði til náms hjá sjóðnum, hvort sem 

ábyrgðin er í formi ábyrgðarmanns eða veð í fasteign. Þau skilyrði geta verið vegna þess 

að sá sem veita á lán er á vanskilaskrá eða hefur verið úrskurðaður gjaldþrota. Ekki er 

hægt að fella niður ábyrgð nema að ný hafi verið sett í staðin með samþykki sjóðsins og 

falli ábyrgðarmaður frá þarf lántakandi að útvega nýjan ábyrgðarmann eða erfingjar hins 

látna taka við ábyrgðinni. Sem dæmi þá voru erfingjar Steingríms Hermannssonar dæmdir 

til að greiða námslán sem sonur hans tók samkvæmt dómi Hæstaréttar nr. 229/2015. 

Lántakinn hafði ekki greitt af lánunum og var því gerð krafa í dánarbú ábyrgðarmanns 

hans, sem eftirlifandi börn og kona hans höfðu til einkaskipta (Hæstaréttardómur nr. 

229/2015). Það má því ætla að breytingar á reglum um ábyrgðarmenn námslána geti að 

einhverju leyti haft í för með sér aukna áhættu fyrir rekstrargrunn LÍN þar sem 

umframábyrgðar, sem jafnframt erfist á erfingja ábyrgðarmanna, er ekki krafist lengur. 

Í kjölfar afnáms um ábyrgðarmenn hafa vanskil aukist og innheimtukröfur einnig 

(Lánasjóður íslenskra námsmanna, 2015). Það má rekja til þess að einstaklingar eru frekar 

tilbúnir að láta vanskil falla á sig sjálfa fremur en að láta þau falla á ábyrgðarmenn sína, 

sem oftast nær eru nákomnir aðilar. Það má því gera ráð fyrir að breytingar á reglum um 

ábyrgðarmenn námslána geti að einhverju leyti verið áhætta fyrir rekstrargrunn LÍN 

(Hæstaréttardómur nr. 229/2015). 

Hlutverk LÍN gagnvart lagalegum áhættum er að upplýsa ríkisvaldið um hverjar 

afleiðingar verða gagnvart sjóðnum vegna breytinga á lagaumhverfi þess fremur en að 

berjast gegn þeim breytingum (Summa Ráðgjöf, 2013, bls. 30). 

3.2.5.2 Stjórnmálaáhætta  

Með stjórnmálaáhættu (e. political risk) er átt við breytingar sem eru komnar til í 

starfsemi vegna þrýstings frá stjórnmálahreyfingu eða inngripum stjórnvalda (Bodie og 

fl., 2014).  

Þær stjórnmálaáhættur sem LÍN stendur frammi fyrir eru inngrip stjórnvalda með nýrri 

peningamálastefnu og afnám verðtryggingar. Afnám verðtryggingar hefur verið mikið í 

umræðunni síðustu misseri. Ef til afnáms hennar kæmi myndi það hafa í för með sér 

miklar breytingar á efnahagsreikningi sjóðsins sem og rekstrarforsendum hans. Óvissa 

væri um hverjir vextir sjóðsins þyrftu að vera til að leiða ekki til enn meiri taps en er í dag. 

Að auki þyrfti að meta hvort væri hentugra að vextir væru breytilegir eða fastir og sú 

ákvörðun tekin bæði með tilliti til LÍN og lánþega. Skuldbindingar LÍN gagnvart ríkissjóði 

myndu einnig breytast þar sem að skuldir við hann eru verðtryggðar. Önnur hugmynd er 

uppi um hvort veita eigi afslátt vegna verðtryggðra lána með tilliti til verðbólgu síðustu 

ára (Summa Ráðgjöf, 2013). 

Árið 2009 var gerð 20% hækkun á framfærslu námsmanna erlendis. Ástæðan var vegna 

efnahagshrunsins í október 2008 sem hafði í för með sér verðlagsbreytingar um allan 

heim. Sú hækkun var gerð af þáverandi ríkisstjórn og samþykkt af Alþingi. Hækkunin var 

veitt án faglegs mats um hvað hækka þyrfti framfærslu mikið í hverju landi fyrir sig. Því 

var ein og sama hækkunin látin yfir alla ganga. Samkvæmt skýrslu Analytica um 

framfærslugrunn námsmanna erlendis voru námslánin hækkuð, umfram það sem 

nauðsynlegt var, um milljarða króna. Þó þessi hækkun hafi verið kærkominn til þeirra er 

lögðu stund á nám erlendis á þeim tíma hefur hækkunin þó í för með sér að þeir sem 

stunda nám í dag borga brúsann af of hárri hækkun á sínum tíma. Síðastliðin tvö ár hefur 

framfærsla námsmanna erlendis lækkað að jafnaði um 20% á milli ára. Analytica lagði þó 

fram að lækkunin yrði aðlöguð yfir ákveðið tímabil, 2-3 ára, til að setja fjárhag námsmanna 

ekki úr skorðum (Analytica, 2015).  

Þar sem LÍN er opinber sjóður er hlutverk hans að upplýsa um hvaða afleiðingar koma 

til hjá sjóðnum vegna aðgerða sem tilkomnar eru vegna stjórnmála. Ef til þess kæmi að 

verðtryggingin yrði afnumin, eða leiðréttingar gerðar á henni, verða þær afleiðingar sem 

herja á LÍN í höndum ríkisins þar sem að ríkissjóður er fjármögnunaraðili sjóðsins. Sama 

gildir um breytta peningamálastefnu (Summa Ráðgjöf, 2013). 

3.2.5.3 Atburðaáhætta 

Stundum geta atburðir átt sér stað sem valda því að geta lánveitanda til að standa við 

greiðslur breytist verulega. Áhætta af þessu tagi nefnist atburðaáhætta (e. event risk). 

Ástæður þess geta m.a. verið vegna náttúruhamfara, yfirtöku eða endurskipulagningar 

eða breytingar á regluverki. Atburðir sem geta valdið því að skuldari geti ekki staðið við 

endurgreiðslur geta t.d. verið andlát eða veikindi en einnig geta slys sem valda 

óvinnufærni eða örorku sett strik í reikninginn (Bodie og fl., 2014).  

Þær atburðaáhættur sem LÍN stendur frammi fyrir eru þær sem valda skertri 

greiðslugetu lánþega og andlát. Samkvæmt reglum LÍN falla eftirstöðvar námslána niður 

við 67 ára aldur eða við andlát lánþega. Eins kemur undanþága frá afborgunum til álita 

þegar lánþegi verður fyrir atvinnumissi, örorku, veikindum, þungun eða vegna 

umönnunar barna eða maka. Veitt undanþága lengir endurgreiðslutíma lána í einhverjum 

tilfellum (Lánasjóður íslenskra námsmanna, e.d.-h). Almennt er ekki veitt undanþága frá 

afborgun ef árstekjur lánþega eða sambúðarfólk eru hærri en viðmið hvers árs segja til 

um. Fyrir tekjuárið 2015 eru viðmiðið á lánþega 3.590.000 íslenskra króna eða ef um 

sambúðarfólk ræðir þá mega árstekjur ekki vera hærri en 7.180.000 íslenskar krónur. 

Þessi upphæð er breytileg milli ára (Lánasjóður íslenskra námsmanna, e.d.-b). 

Hlutfall veittra undanþága af afborgunum vegna skertrar greiðslugetu námu 5,5% í 

ársbyrjun 2014, 0,5% vegna gjaldþrots og 5% vegna annarra þátta sem skerða 

greiðslugetu. Í ársbyrjun 2015 hafði hlutfallið minnkað eða um 0,7% samanlagt og nam 

4,3%, 0,3% vegna gjaldþrots og 4% undanþágur vegna annarra þátta sem skerða 

greiðslugetu (Lánasjóður íslenskra námsmanna, 2015, bls. 40). 

Veittar undanþágur frá afborgunum LÍN taka þó til fleiri þátta en þeirra sem falla undir 

atburðaáhættu. Einnig eru veittar undanþágur ef lánþegi leggur stund á frekara 

framhaldsnám beinu í framhaldi af fyrra nám og atvinnuleysi. Aðrir þættir sem veita 

undanþágur eru m.a. fæðingarorlof og þungun (Lánasjóður íslenskra námsmanna, e.d.-

b). Mynd 5 sýnir þróun í fjölda veittra undanþága frá 2009-2014. 

Mynd 5 - Þróun fjölda veittra undanþága frá afborgunum útlána 2009-2014 (Lánasjóður íslenskra 
námsmanna, 2015, bls.4). 

3.2.5.4 Orðspor og ímynd 

Orðspor fyrirtækja í hvers konar starfsemi getur haft jákvæð og neikvæð áhrif í för með 

sér. Á almennum markaði getur meiðandi orðspor haft í för með sér brotfall viðskiptavina 

sem og samdrætti í komu nýrra. Önnur áhrif, bæði jákvæð og neikvæð, geta t.d. verið 

tilkomin vegna viðskiptahátta, tilkomu nýrra upplýsinga, fréttaflutnings og upplifun 

viðskiptavina á starfseminni (Jones, 2014). 

Ímyndar- og orðsporsáhætta LÍN er hættan á neikvæðum áhrifum á sjóðinn vegna 

atburða í starfsemi hans sem gæti skaðað ímynd hans gagnvart þeim námsmönnum sem 

nýta þjónustu hans, starfsmanna og þeirra sem eiga í samskiptum við hann. Einnig geta 

neikvæð áhrif skaðað ímynd LÍN í augum þeirra sem gera væntingar til sjóðsins (Summa 

Ráðgjöf, 2013). 

Óhætt er að segja að óánægja sé meðal námsmanna á starfsemi LÍN ef marka má 

fréttaflutning síðustu missera. Breytingar á úthlutunarreglum sem útgefnar eru á ári 

hverju setur nám margra lánþega í uppnám. Þá ber sérstaklega að nefna námsmenn 

erlendis þar sem skerðingin hefur verið mest á síðustu árum. Erfitt er fyrir námsmenn að 

skipuleggja fjárhagsáætlanir sínar fram í tímann þar sem LÍN hefur heimild til að breyta 

útlánareglum fyrir hvert skólaár. Þetta ákvæði veldur óvissu og setur marga námsmenn í 

erfiða stöðu, sérstaklega ef þeir hafa ekki fjárhagslegt bakland (Jóhann G. Þórarinsson, 

2016). Því má álykta að óánægja sem þessi hafi neikvæð áhrif á orðspor og ímynd sjóðsins. 

Þó svo að orðspor LÍN væri í niðurrifum er ólíklegt að hann tapi viðskiptavinum. 

Ástæður þess er að sjóðurinn bíður uppá mun betri kjör en aðrar lánastofnanir 

(Lánasjóður íslenskra námsmanna, e.d.-a) og gerir minni kröfur um mat á greiðslugetu 

lánþega en tíðkast á almennum lánamarkaði (Lánasjóður íslenskra námsmanna, e.d.-g). 

Það er þó ekki þar með sagt að það sé ásættanlegt að orðspor og ímynd LÍN sé léleg. 

Sjóðurinn leggur því kapp á að þjónusta við lánþega sé hröð, úrlausnir mála séu gerðar af 

sanngirni og þjónustan sé góð (Lánasjóður íslenskra námsmanna, 2015). 

 



 

32 

4 Aðferðir til varnar áhættuþáttum 

LÍN er ekki hefðbundin lánastofnun. Samkvæmt lögum um fjármálafyrirtæki nr. 161/2002 

þurfa fjármálafyrirtæki ætíð að ráða yfir nægilegu magni lausafé til að standa undir 

útlánum og eigið fé má ekki vera lægra en því sem nemur 8% af áhættugrunni þess. Hjá 

LÍN starfar hins vegar ekki áhættustýring, lík og hjá almennum lánastofnunum og þarf 

sjóðurinn ekki að sýna fram á lagmarks eigið fé. Þær fjárhagslegu áhættur sem LÍN stendur 

frammi fyrir er því varpað yfir á ríkissjóð (Summa Ráðgjöf, 2013).  

Í köflum 4.1 og 4.2 verða gerðar tillögur til varnar LÍN á þeim áhættuþáttum sem 

sjóðurinn stendur frammi fyrir. 

4.1  Varnir við fjárhagslegri áhættu 

Ýmsar aðferðir eru til að sporna við fjárhagslegum áhættum LÍN. Sem dæmi gætu þeir 

nýtt sér þá heimild sem þeir hafa með lögum nr. 21/1992 um Lánasjóð íslenskra 

námsmanna til að hækka vexti verðtryggðra lána úr 1% í 3%. Það gæti minnkað skaðann 

að hluta. Eins væri hægt að afhema tekjutengdar afborganir og láta þar með seinni 

greiðslu taka mið af lengd láns fram að eftirlaunaaldri og eftirstöðvum láns 

(Ríkisendurskoðun, 2014). 

LÍN veitir ný lán til lánþega þrátt fyrir að viðkomandi lántaki sé með undanþágu frá 

afborgunum fyrri lána. Sem dæmi má taka þá eru veitt lán til þeirra sem kljást við örorku. 

Þrátt fyrir að hafa fengið undanþágu frá afborgunum eldri lána þá geta þeir einstaklingar 

fengið ný lán hjá sjóðnum, að því gefnu að þeir hafi ekki fullnýtt rétt sinn til láns frá 

sjóðnum. Það má því ætla að auknar líkur séu á því að sótt verði um frekari undanþágu 

frá afborgunum eftir námslok þar sem greiðslugetan er hugsanlega takmörkuð sökum 

örorkunnar sem viðkomandi glímir við. Það eru því líkur á því að stór hluti lánsins verði 

ekki endurheimtur (Summa Ráðgjöf, 2013). Til að sporna tapi af þessu tagi væri ráðlagt 

að setja hömlur á úthlutun nýrra lána til þeirra sem nýta sér undanþágur frá afborgunum 

fyrri námslána.  

Stjórnvöld þurfa að huga betur að markvissri nýtingu ríkisfjár með því að móta sér skýra 

stefnu um hvað telst lánshæft nám. Þá væri einnig möguleiki binda aðgengi að lánsfé við 

aldur og fjárhæð til þess að koma í veg fyrir að eftirstöðvar séu af lánum lántaka þegar 

hann fer á eftirlaunaaldur (Ríkisendurskoðun, 2011). 

Draga mætti úr afskriftum lána með því finna út áætlaðar framtíðartekjur lánþega frá 

námslokum, miðað við starfstétt, fram að 60 ára aldri og veita lán í samræmi við þær 

framtíðartekjur. Takmarkanir sem þessar þurfa þó að byggja á málefnalegum 

sjónarmiðum og fylgja lögum. Þá væri einnig hægt að takmarka lántökurétt einstaklinga 

við ákveðinn aldur, t.d. að réttur til lántöku miðist við einstaklinga frá átján ára aldri til 

fimmtugs (Ríkisendurskoðun, 2014).  

Þar sem skólagjöld til einkarekinna skóla hér á landi eru niðurgreidd af íslenska ríkinu 

þarf LÍN að tryggja að skólagjöld séu ekki hærri en raunkostnaður við kennslu 

(Ríkisendurskoðun, 2011). Einnig væri hægt að setja takmarkanir á skólagjaldalán við 

erlenda skóla. Sem dæmi væri hægt að fara að dönsku fordæmi og lána einungis 

skólagjöld fyrir námi í ákveðnum skólum, t.d. hundrað bestu skólum heims og sé þá miðað 

við það nám sem skili þjóðarbúinu mestum arði. Skólagjaldalán gætu þá verið í formi 

styrkja að einhverju eða öllu leyti (Ríkisendurskoðun, 2014). 

4.2 Varnir við rekstraráhættu 

Ýmsar varnir eru við rekstraáhættu LÍN. Með þeim mikilvægari er vandað skipulag og vel 

skilgreindar verklagsreglur. Ef mistök verða er mikilvægt að greina þau vel og vinna úr 

upplýsingum til að koma í veg fyrir að mistök endurtaki sig. Starfsmenn þurfa að vita til 

hvers er ætlast af þeim í stafi og vera vel upplýstir um starfssvið sitt. Til þess er mikilvægt 

að kanna viðhorf starfsmanna til starfsins og gera reglulega úttekt á verklagsreglum. 

Einnig mætti bæta innra rekstrarumhverfi með bættu innra eftirliti og endurbótum á 

verkferlum. Sem dæmi væri hægt að setja reglur um að allar aðgerðir væru  yfirfarnar af 

fleiri en einum starfsmanni áður en þær eru settar í framkvæmd. Einnig væri gagnlegt að 

stuðla að stöðugum umbótum verkferla með breyttar reglur að leiðarljósi (Summa 

Ráðgjöf, 2013). 

Upplýsingaskylda lánsveitanda felur í sér gagnsæi gagnvart þeim sem veita á lán. Með 

gagnsæi er átt við að allar upplýsingar þeirra sem koma að ákvörðunartöku, þeirra sem 

taka skuldbindingar á hendur sér, séu uppi á borðinu (Gylfi Magnússon, 2002). Með því 

að gera kröfu um upplýsingaskyldu til þeirra er veita á lán er mögulega ákveðin lausn 

gagnvart svikum. En framkvæmd hennar gæti verið snúin þar sem e.t.v. er erfitt að sanna 

að lánþegi hafa gefið villandi upplýsingar við lántöku (Summa ráðgjöf, 2013).  

Það getur reynst námsmönnum erfitt að skipuleggja fjárhag sinn fram í tímann þar sem 

að samkvæmt lögum nr. 21/1992 hefur LÍN heimild til að breyta útlánareglum sínum fyrir 

hvert skólaár. Það getur sett marga námsmenn í erfiða stöðu, einkum og sér í lagi þá sem 

ekki hafa fjárhagslegt bakland til að reiða sig á. Til varnar orðspors- og ímyndaráhættu 

væri hægt að setja úthlutunarreglur til lengri tíma en eins árs með það að leiðarljósi að 

setja nám lánþega ekki úr skorðum. Þar með gætu lánþegar tekið ákvarðanir á grundvelli 

útlánareglna lengra fram í tímann þó svo að það væru aðeins tvö til þrjú ár fram í tímann. 

Útlánareglurnar tækju þá mið af væntum rekstrarniðurstöðum samkvæmt 

efnahagsreikningi tvö til þrjú ár fram í tímann. Þessi leið gæti e.t.v. verið flókin og krafist 

sérfræðiþjónustu til að verða að veruleika en gæti mögulega leyst óvissu viðskiptavina 

sjóðsins. 

Námslán eru langtímaskuldbinding og gera þarf lánþegum grein fyrir því að greiða þurfi 

lánin til baka. Það er því mikilvægt að upplýsa lánþega reglulega um eftirstöðvar lána og 

gera þeim grein fyrir framtíðargreiðslum m.t.t. verðbólgu og framtíðartekna. Áætlun um 

lögheimilisnetföng sem kynnt hefur verið forsætisráðuneytinu með verkefninu Einfaldara 

Íslands er kjörin leið til að koma upplýsingum á framfæri til lánþega (Ríkisendurskoðun, 

2014). 

Það er ákveðið áhyggjuefni að lögum sé ekki framfylgt í hvívetna þegar kemur að 

úthlutun lána. Það er varhugavert að útlán séu veitt til námsbrauta sem uppsett eru til 

jafngildingar stúdentsprófi en ekki til eiginlegs stúdentsprófs. Gildandi lög og regluverk 

LÍN leiða til þess að einstaklingum í hefðbundnu menntaskólanámi er mismunað þar sem 

þeir hafa ekki rétt til töku námslána (Ríkisendurskoðun, 2014). Hægt væri að sporna við 

þessari mismunun með því að veita útlán til einstaklinga sem náð hafa 18 ára aldri eða 

setja kröfu um að einstaklingar sem sækja um lán hafi lokið tveimur árum í 

framhaldsskóla.  

5 Umræða og lokaorð 

Í fyrri köflum var leitast við að gera grein fyrir starfsemi LÍN og þeim áhættuþáttum sem 

starfsemi sjóðsins stendur frammi fyrir. Einnig kom höfundur fram með tillögur að 

vörnum gegn þessum áhættuþáttum.  

Bága stöðu LÍN má m.a. rekja til þess að sjóðurinn býður lága vexti á útlánum, veitir 

undanþágur á samningsbundnum afborgunum, afskrifar stóran hluta lánasafnsins og svo 

þeirrar staðreyndar að mikil aukning hefur orðið út útlánum sjóðsins síðustu ár. Með bágri 

stöðu er vísað þess að fjárframlög ríkissjóðs til LÍN hafa aukist mikið á síðustu árum. Ljóst 

er að ef að sjóðurinn væri rekin sem sjálfstæð stofnun myndi hann ekki standa undir sér.  

Þeir áhættuþættir sem gert var grein fyrir í köflunum hér að framan hafa áhrif á þörf 

sjóðsins fyrir ríkisframlög. Lánsáhætta er sú fjárhagslega áhætta sem vegur þyngst í 

starfsemi LÍN, það er sú áhætta sem felur í sér fjárhagslegt tap vegna uppgjörsáhættu. Þá 

áhættu má að mesta leyti rekja til vaxtaafsláttar, það er muninum á útlánsvöxtum sjóðsins 

og fjármögnunarvöxtum. Það kom einnig í ljós að nokkrir undirflokkar rekstraráhættu 

geta leitt af sér fjárhagslegt tap. Sem dæmi má nefna atburðaáhættu sem veldur því að 

möguleg greiðslugeta lánþega skerðist vegna atburða eins og veikinda, slyss eða örorku. 

Einnig má nefna fráfall lánþega því samkvæmt lögum nr. 21/1992 falla námslán niður við 

andlát eða upphaf lífeyristöku. Lánþegum er einnig veitt undaþága frá samningsbundnum 

afborgunum ef ráðstöfunartekjur þeirra er undir viðmiðunarmörkum, sem eru 3,6 

milljónir fyrir einstakling og tæpar 7,3 milljónir fyrir sambúðarfólk, á ársgrundvelli.  

Einnig var farið yfir þá þætti sem varða rekstur sjóðsins og geta haft fjárhagslegar 

afleiðingar. Í ljós kom að þær áhættur sem vega hvað þyngst í rekstri sjóðsins eru 

starfsmannaáhætta, áhætta tengd innri verkferlum, áhætta tengd tækni ásamt lagalegri 

og pólítískri áhættu. Flækjustig í upplýsingatækni innan sjóðsins er mikið þar sem mörg 

mismunandi kerfi eru notuð í starfsemi hans. Upplýsingaöryggi, mannleg mistök og innri 

verkferlar vega einnig þungt. Þegar lagaleg áhætta var skoðuð kom í ljós að ekki var farið 

eftir lögum og reglum í hvívetna hjá sjóðnum. Sem dæmi má nefna að veitt voru lán til 

námsmanna sem stunduðu nám sem ekki telst lánshæft samkvæmt LÍN. Lög og reglur um 

sjóðinn mættu vera mun skýrari til að koma í veg fyrir að umsækjendum sé mismunað. 

Breytingar á lögum um sjóðinn geta líka haft í för með sér aukna áhættu fyrir sjóðinn. Sem 

dæmi má nefna breytingar á lögum nr. 21/1992 þar sem krafan um ábyrgðarmenn á 

námslánum var felld úr gildi, að mestu leyti. Þessi breyting, að mati höfundar, hafði í för 

með sér aukin vanskil og fleiri afskriftir. Einnig má nefna inngrip stjórnvalda árið 2009 þar 

sem framfærslulán námsmanna erlendis voru aukin um 20%. Það hafði í för með sér mikla 

hækkun á útlánum sjóðsins, að óþörfu. Þessi hækkun hefur nú verið dregin til baka og eru 

þeir sem stunda nám erlendis núna að súpa seyðið af þessu inngripi stjórnvalda. Einnig 

kom í ljós að fyrirhugað afnám verðtryggingar getur valdið miklum breytingum á 

efnahagsreikningi og rekstrarforsendum sjóðsins. Ef verðtrygging verður afnumin 

skapast, að mati höfundar, mikil óvissa um rekstur sjóðsins og um þau vaxtakjör sem hann 

gæti boðið lánþegum svo reksturinn leiði ekki til meira taps en nú þegar er.  

Miklar breytingar geta haft í för með sér óánægju með starfsemi LÍN. Sem dæmi má 

nefna óánægju lánþega vegna breytinga á úthlutunarreglum fyrir hvert skólaár. 

Breytingar á úthlutunarreglum sjóðsins geta sett nám lánþega í uppnám þar sem þeir hafa 

ekki tök á því að skipuleggja fjárhag sinn nema eitt ár fram í tímann. Slæm upplifun 

lánþega og neikvæð umfjöllun um LÍN getur því skilað sér í verra orðspori og ímynd 

sjóðsins. Það er þrátt fyrir það ekki talið að upplifun lánþega eða neikvæð umfjöllun hafi 

mikil áhrif á eftirspurn eftir lánsfé frá sjóðnum.  

Við gerð þessa verkefnis velti höfundur því fyrir sér þeirri hugmynd að sjóðurinn aðlagi 

framboð af lánsfé við þarfir atvinnulífsins. Eins og staðan er í dag þá lánar sjóðurinn jafnt 

til þeirra sem stunda nám sem skilar af sér láglaunastarf að námi loknu og til þeirra sem 

stunda nám sem að jafnaði gefur af sér hærri tekjur, bæði fyrir einstaklinginn sem vinnuna 

stundar sem og einnig ríkissjóð. Það er því ljóst að meistaragráða frá erlendum skóla í fagi 

sem að jafnaði skilar láglaunastarfi geti verið tapað fé fyrir sjóðinn. Sú hugmyndafræði að 

takmarka framboð af lánsfé við þarfir atvinnulífsins eða möguleikann á framtíðar tekjum 

myndi þó líklega ekki samræmast þeim gildum sem sjóðurinn hefur sett sér. Einnig fór 

höfundur að velta því fyrir sér hvers vegna lánþegar þurfi ekki að sýna fram á 

framfærsluþörf þegar þeir sækja um námslán. Núverandi námslánakerfi bíður upp á að 

einstaklingar nýti sér námslán frá LÍN á röngum forsendum. Sem dæmi má nefna að 

einstaklingar taki námslán, sem ekki er nýtt til framfærslu heldur í sparnað. Sá sparnaður 

er svo nýttur sem eigið fé í útborgun þegar viðkomandi kaupir sér húsnæði þar sem 

útlánavextir námslána eru mun lægri en gengur og gerist hjá öðrum lánastofnunum.  

Eftir að hafa unnið að þessu verkefni fór höfundur að velta fyrir sér fleiri þáttum sem 

tengjast sjóðnum, bæði beint og óbeint. Það væri áhugavert að kanna hversu stór þeirra 

námsmanna sem stunda nám erlendis koma til Íslands að starfa að loknu námi. Þá væri 

einnig áhugavert að skoða hvort tengsl séu á milli þess hvaða námsleið er valin og líkum 

á greiðslufalli, það er hvort meiri líkur séu á því að kandídatar af ákveðnum námsbrautum 

lendi í greiðsluerfiðleikum t.d. vegna lægri ráðstöfunartekna, en kandídatar af öðrum 

námsbrautum. Einnig væri áhugavert að kanna upplifun námsmanna á starfsemi LÍN og 

skoða í hvað framfærslulán námsmanna eru að fara. Þessi atriði og mörg fleiri sem 

tengjast starfsemi LÍN væri áhugavert að skoða í framhaldi af þessari úttekt en það verður 

þó að bíða betri tíma.  

